
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৯২
সিরাজদ্দৌলা



ক্লাইব। Governor Watson! what do you say for or against a night attack?


জহরা। হ্যাঁ সাহেব, আমি সেই ব’ল্তেই তোমাদের এখানে এসেছি, আজ রাত্রেই আক্রমণ করো।


ক্লাইব। কি! তুমি ইংরাজি জানো?


জহরা। না—তোমার ভাব-ভঙ্গিতে, তোমার মনোভাব বুঝেছি। আমি কে জানো? আমি হোসেন কুলির স্ত্রী, যে হোসেন কুলীকে নবাব স্বহস্তে রাস্তায় বধ করেছিল। আমি সেই অভাগিনী—প্রতিহিংসা-অনলে দিনরাত দগ্ধ হ’চ্ছি। কে নবাবের শত্রু, আমি তার মুখ-ভাবে বুঝ্তে পারি। নবাব সম্বন্ধে কে কি ব’ল্ছে, তার হাবভাবে তৎক্ষণাৎ আমার হৃদয়ঙ্গম হয়। সাহেব, অন্ধকার রাত্রি, আক্রমণের নিমিত্ত প্রস্তুত হও! আমায় অবিশ্বাস ক’রো না। আমি তোমাদের বন্ধু কি না জানি না, কিন্তু নবাবের পরম শত্রু।


ক্লাইব। আচ্ছা বিবি, তোম্কো খেলাত দেগা।


জহরা। হাঃ হাঃ! সাহেব ভেবেছ আমি খেলাতের প্রত্যাশী! না, না সাহেব—আমি সিরাজের শোণিত পিপাসী! পৃথিবীতে এত রত্ন নাই, সাগর-গর্ভে এত রত্ন নাই,—যে রত্ন আমাকে বশীভূত করে! তোমরা সাহেব সব জানো,—নারীর প্রতিহিংসা কি জানো না?


ক্লাইব। হাঁ, হাঁ বিবি!—তোমার বাক্য আমরা লইব, রাত্রে attack করিব। তুমি যাও, দূর হইতে তামাসা দর্শন করিবে, হামরা সব উড়াইয়া দিব। যাও বিবি, সেলাম।

